
 Segala puji bagi Allah ta'ala, Tuhan sekalian alam, selawat dan salam
buat baginda Nabi Muhammad sallahu 'alaihi wasallam, ahli keluarganya, para
sahabat dan tabien dan mereka yang mengikuti lurus sehingga hari kiamat.
 Ilmu aqidah dan ibadah merupakan dua cabang ilmu Islam yang maha penting
dalam kehidupan seharian umat Islam. Di situlah letaknya perbezaan utama antara
Islam dan kafir, mukmin dan munafiq, destinasi neraka dan syurga.
 Kedua-duanya adalah tunggak amalan seseorang muslim dan muslimah. Tanpa
penumpuan dalam bidang ini, seseorang muslim bakal menghadapi kepincangan
ibadah yang amat serius. 
 Justeru, menyedari peri pentingnya ilmu aqidah dan ibadah bagi umat
Islam, menginsafi pelbagai soalan kontemporari kerap timbul di minda masyarakat
hari ini. Buku ini disediakan, bagi membantu umat Islam untuk kembali menilai
soalan-soalan berkait aqidah dan ibadah yang kerap di kalangan masyarakat.

 Soalan-soalan yang dimuatkan di dalam buku ini tidaklah merangkumi semua
topik ilmu aqidah dan ibadah yang begitu panjang dan terperinci, namun ia lebih
berbentuk soalan-soalan pilihan dan kerap.
 Selain soal-jawab, kedua-dua bahagian saya mulakan dengan penerangan
beberapa maklumat asas, padat lagi ringkas. Dengan itu, sebelum pembaca mula
memahami dfan membaca bahagian soal jawab, adalah diharap semua dapat terlebih
dahulu membaca pengenalan Aqidah dan Ibadah ini agar setiap jawapan di bahagian
soal jawab dapat difahami dengan lebih sempurna lagi.
 Hampir semua jawapan yang diberikan disertakan dengan dalil dan nas
sandarannya. Namun begitu, tidak semua nas dan dalil dimasukkan bagi
mengelakkan terlalu panjang dan kebosanan di kalangan pembaca awam. Perlu
difahami, kandungan buku ini ditulis di tahap sederhana dan bukan disasarkan
untuk bacaan pihak yang telah mahir serta ingin menambah ilmu baru yang lebih
mendalam, khususnya di kalangan ilmuan Islam (ulama). Walaupun demikian, saya
yakin jika mereka ingin turut mencari mutiara ilmu dari buku ini, InshaAllah,
mereka turut boleh memanfaatinya melalui cara yang pelbagai. 
 Buku ini juga sesuai untuk para pendakwah yang ingin mencari idea dan
pendekatan sesuai menjawab soalan-soalan yang dilontarkan kepada mereka. Jika
tidak memperolehi ilmu baru sekalipun, mereka masih boleh mendapat ide-ide
pendekatan yang baru. 
 Saya amat berharap agar setiap soalan dan jawapan yang terkandung di
dalam buku ini tidak disalahfahami oleh mana-mana golongan pembaca sebagai
menyerang mereka secara individu, khusus ataupun secara umum. Penulisan ini
tidalah dibuat kecuali mengkehendaki kebaikan di sisi Allah, sebuah usaha dari
manusia kerdil yang berusaha melaksanakan tugasan dan amanah yang digalas
selaku khalifah Allah.
 Jika terdapat kesilapan, saya beristighfar kepada Allah ta'ala, ia atas
kelemahan saya selaku manusia biasa yang tidak maksum.
 Akhirnya sekali, ingin saya ucapkan jutaan terima kasih kepada isteri
(Noraslina Jusin) dan anak-anak saya yang menjadi cahaya mata, pembawa
ketenangan yang menjadi salah satu faktor penyebab yang memungkinkan buku ini
diselesaikan.
 Terima kasih juga buat penerbit yang tidak putus-putus memberi sokongan.
Juga kepada semua pihak yang terlibat dalam pembikinan tulisan-tulisan saya ini
sehingga menjadi sebuah buku.
  Semoga semua pembeli dan pembaca
buku ini mampu mencapai objektif yang dihajati dan amat berharap buku ini akan
ditimbangi oleh Allah sebagai sebuah amal soleh saya yang bakal memanfaatkan
saya di dunia dan akhirat. Doakan saya ..

